
  VIJEĆU FAKULTETA POLITIČKIH NAUKA UNIVERZITETA U SARAJEVU
Na osnovu člana 59. tačka m) Statuta Univerziteta u Sarajevu, a u vezi sa članovima 36. i 37. Pravila studiranja za treći ciklus studija na Univerzitetu u Sarajevu, Senat je na 29. elektronskoj sjednici održanoj 22. 07. 2021. godine, donio Odluku o obrazovanju Komisije za ocjenu uslova kandidatkinje Sanje Raljević Jandrić, i podobnosti teme doktorske disertacije pod naslovom „Muzički identiteti u savremenom sociokulturnom kontekstu Bosne i Hercegovine“ u sljedećem sastavu: dr. Halima Sopfradžija, redovni profesor, predsjednik; dr. Tamara Karača, redovni profesor, član; i dr. Sarina Bakić, docent, član.

Nakon što je Komisija proučila dostavljenu prijavu doktorske disertacije kandidatkinje, podnosi Vijeću Fakulteta slijedeći

                                                                     I Z V J E Š T A J

1. Ocjena uvjeta kandidata

Kandidatkinja Sanja Raljević Jandrić rođena je 24.februara 1968. godine u Sarajevu. Osnovnu školu i gimnaziju pohađa i završava u Sarajevu sa odličnim uspjehom. Istovremeno pohađa nižu i srednju muzičku školu u Sarajevu i potom, 1986. godine upisuje se na Muzičku akademiju u Sarajevu, Odsjek za muzikologiju i etnomuzikologiju. U toku studija kandidatkinja je više puta nagrađena od strane Univerziteta u Sarajevu. Nagrađena je sa četiri Srebrene značke za uspjeh na svakoj godini studija, a za postignuti uspjeh tokom cjelokupnog studija, sa prosječnom ocjenom 9,75, dobija Zlatnu značku. Uz to dobitnica je nagrade Univerziteta za seminarski rad iz područja etnomuzikologije

Na katedri za etnomuzikologiju diplomirala je 1990. godine sa temom ‘’Fenomen novokomponovane narodne muzike – ogledi iz Bosne i Hercegovine’’. Neki dijelovi teksta diplomskog rada kandidatkinje citirani su u doktorskoj disertaciji Ljerke Vidić Rasmussen objavljene u Sjedinjenim Američkim Državama (odbranjenoj 2001. godine na Wesleyen University, USA – pod nazivom ''Newly composed folk music of Yugoslavia'', objavljena u ediciji ''Current Research in Ethnomusicology: Outstending dissertations'', Routledge, N.Y. 2003. godine).

Kao dobitnik Zlatne značke, na osnovu ugovora sa Univerzitetom u Sarajevu, 1991. godine kandidatkinja zasniva radni odnos kao asistent na Odsjeku za muzikologiju i etnomuzikologiju Muzičke akademije i dobija stipendiju za postdiplomski studij na Muzičkoj akademiji koji upisuje iste godine. Postiplomski studij kandidatkinja je morala obustaviti u drugoj polovici 1992 godine, zbog angažmana mentora na univerzitetu u SAD i činjenice da Univerzitet u Sarajevu, u tadašnjim okolnostima, nije imao mogućnosti da finansira postdiplomski studij. Godine 1993/94. dobija punu stipendiju za doktorski studij u Filadelfiji, kao i ponudu od Univerziteta u Čikagu, ali okolnosti nisu dozvoljavale odlazak u SAD.

Naredne godine kontaktira Faculteit van Sociale Wetenschappen (Fakultet društvenih nauka) u Leidenu, Kraljevskog univerziteta u Nizozemskoj. Na osnovu odluke Kolegija Dekana Kraljevskog univerziteta i nakon uvida u dotadašnje radove i rezultate, od školske 1994. godine kandidatkinji je odobren rad na doktorskoj disertaciji iz područja etnomuzikologije na temu "Uloga muzike u procesu akulturacije kod prisilnih migracija". Kao mentori su bili imenovani prof. dr Reimar Schefold, antropolog i prof.dr. Wim van Zanten, etnomuzikolog. Dio istraživanja u okviru teme "Uloga muzike u procesu akulturacije kod prisilnih migracija" kandidatkinja je prezentirala u Domu lordova Parlamanta Kraljevine Nizozemske u Den Hagu, na tradicionalnoj nacionalnoj svečanosti za alumnije Kraljevskog univerziteta (u čast herojskog držanja prof. Cleveringa u toku nacističke okupacije Nizozemske). Specifičnost stipendiranja doktorskog istraživanja u Nizozemskoj je uvjetovala da se za svaku školsku godinu aplicira kod različitih fondova. Zbog nemogućnosti da obezbijedi finansijska sredstava za daljnja istraživanja i boravak u Nizozemskoj,  kandidatkinja se vraća u Bosnu i Hercegovinu.  Od 1999/2000 školske godine kandidatkinja nastavlja postdiplomski studij iz etnomuzikologije na Muzičkoj akademiji Univerziteta u Sarajevu, koji je uspješno završila sa prosječnom ocjenom 10,00.  Godine 2003.  odbranila je interdisciplinarnu magistarsku tezu sa naslovom ''Korelacija socioloških, psiholoških i kulturoloških elemenata novokomponovane narodne muzike u Bosni i Hercegovini'' i stekla zvanje magistra etnomuzikologije.

Doktorski studij kandidatkinja je upisala 2018. godine na Fakultetu političkih nauka Univerziteta u Sarajevu, naučnoistraživačko polje – Sociologija.

U periodu od 1998. godine do 2008. godine kandidatkinja je kao muzički urednik bila u radnom odnosu na RTVFBiH, a od 2008. godine zaposlena je kao državni službenik u Federalnom ministarstvu za obrazovanje i nauku, te od 2011. godine u Federalnom ministarstvu poljoprivrede, vodoprivrede i šumarstva. Članica je Studijske grupe za primijenjenu etnomuzikologiju pri International Council for Traditional Music (ICTM) i Udruženja muzikologa/etnomuzikologa i muzičkih pedagoga FBiH. Jedan je od osnivača i članova Muzičkog informativnog centra Bosne i Hercegovine.

Kandidatkinja je autorica niza publicističkih i akademskih tekstova, predstavljenih na domaćim i međunarodnim naučnim skupovima, od kojih je određen broj objavljen u relevantnim naučnim publikacijama:

Mart 2017. ‘’Muzičko obrazovanje u predškolskom uzrastu, ‘’Dobra muzika je univerzalna vrijednost’’, Oslobođenje, Sarajevo, 09.03.

Okt.  2014.  ‘’Uloga muzičke tradicije  za uključivanje  romske populacije u društvo’’, IX Međunarodni simposium “Muzika u društvu”, Sarajevo

Jul.  2013.     ‘’Istočnoevropska turneja omladinskog simfonijskog orkestra iz Kalifornije’’, Oslobođenje, Sarajevo, 04.07.

Apr. 2013. ‘’Gitara-popularni instrument’’, www.buka.ba, 09.04.

Mart 2013. ‘’Recept za pridobijanje sarajevske publike’’ (osvrt na koncert Sarajevske filharmonije), Oslobođenje, Sarajevo, 21.03.

Nov.2012. ‘‘Uloga elektronske medijatizacije u recepciji i performativnosti narodne  i popularne muzike-primjer Bosne i Hercegovine’’,  VIII Međunarodni simposium “Muzika u društvu”, Sarajevo

Sept. 2008.  ‘’Analiza fenomena novokomponovane narodne muzike u Bosni i Hercegovini’’, Drugi kongres bosanskohercegovačkih naučnika u državi i inostranstvu- Sarajevo

Okt. 2006. ’Utjecaj elektronskih medija na muzičke preferencije publike’’,  V Međunarodni simposium- Zbornik radova, Muzikološko društvo FBiH, Sarajevo

Okt. 2004 . ‘‘Psihološki aspekti novokomponovane narodne muzike u Bosni i Hercegovini’’, IV Međunarodni Simposium - Zbornik radova, Muzikološko društvo FBiH, Sarajevo 

Okt. 2000.  “Novokomponovana popularna muzika u BiH - pop  i folk žanrovi – nastanak sličnosti i razlike”, II Međunarodni Simposium - Zbornik radova,  Muzikološko društvo FBiH, Sarajevo  

Nov. 1999.   ”O neophodnosti multiaspektualne analize novokomponovane narodne muzike u BiH”, Muzika, No 1-2 , Muzička akademija Sarajevo, Jan-Jun 2000

Okt.. 1997. “Historical aspect of the origins of the newly composed folk music in Bosnia and Herzegovina”,  Muzika,  Muzička akademija Sarajevo, vol.4 

Okt. 1995. ’Music and its role in forced migration’’, Seminar “Reinvention of Tradition’’, Royal University Leiden, The Netherlands

Sep. 1995.‘’Musical Change in Bosnia and Herzegovina’’, ESEM Conference, Rotterdam, The Netherlands

Maj 1995.  ‘’The Vocal Performer in The Urban Newly Composed Music of Bosnia and Herzegovina’’, Seminar of Performing Arts, Leiden, The Netherlands

Aug 1994.‘’Newly Composed Folk Music in Bosnia and Hercegovina:  A Role of Vocal Part and Its Socio-Cultural Background’’, ESEM Conference, Oxford, United Kingdom (Paper accepted)  

Feb 1994.‘’Historijski aspekt nastanka novokomponirane narodne muzike u Bosni i Hercegovini - Historical Aspect of the origin  of the Newly Composed Music in Bosnia and Herzegovina’’, Symposium-Contribution to the Research of the Musical Heritage of Bosnia and  Herzegovina-summaries, Avicena d.d. Sarajevo vol.VI

Nov. 1991.  “Neke kulturološke odrednice fenomena novokomponovane narodne muzike’, Folklor  Bosne i Hercegovine, Udruženje folklorista BiH, Sarajevo,  vol.I

Okt.  1991. ‘’Popular Music: The Case of the Newly Composed Folk  in Yugoslavia’’, Secondo Convegno Europeo di Analisi Musicale, Trento, Italy

Maj  1991.‘’Popular Music as a Process of Music Change’’, ICTM Conference of Young Ethnomusicologists, Sarajevo

Apr.  1991. ‘’Analiza muzičko-stilskih odlika novokomponovane narodne muzike’’, Susreti muzičkih akademija SFRJugoslavije, Sarajevo

Dec. 1990.“Kakvo vrijeme takva muzika”, Nedjelja, Oslobođenje,  Sarajevo, br. 44.

Sep. 1989.“Skup etnomuzikologa”, Odjek , Sarajevo, br. 18.

Kandidatkinja je aktivno sudjelovala i organizovala zapažene muzičke manifestacije i radionice, od kojih su neke međunarodnog karaktera:

2016. Javna tribina o sevdalinci, organizator Muzički informativni centar u saradnji sa Jevrejskom opštinom, Sarajevo

2016. Muzičke radionice za predškolski uzrast, Muzički informativni centar u saradnji sa vrtićem ‘’Bonum’’, Sarajevo

2015.  Muzičke radionice za djecu bez roditeljskog staranja, organizator Muzički informativni centar u saradnji sa  KJU,,Dom za djecu bez roditeljskog staranja Bjelave’’ i Pedagoškim fakultetom Univerziteta u Sarajevu, Sarajevo

2015.  Organizacija humanitarnog rok koncerta za pomoć Osnovnoj muzičkoj školi u Maglaju, organizator Muzički informativni centar u saradnji sa  Opštinom Novo Sarajevo, Sarajevo

2013/14.  Osnivanje Muzičkog informativnog centra BiH, Sarajevo

2006 do 2008. Muzički selektor i član organizacionog tima Internacionalnog Festivala Sarajevska Zima

2007. Organizator konferansije na koncertu tradicionalne vokalne i instrumentalne seoske  muzike održanom na Internacionalnom Festivalu Sarajevska Zima

1998 i 1999. Od strane Organizacionog odbora umjetnika Mediterana i Evrope, angažovana je kao koordinator za Music workshop Bienala mladih umjetnika Mediterana i Evrope, Sarajevo i Rim

1998. Na poziv Federalnog ministarstva za kulturu i sport,  kao vođa i član ansambla  ETNO-ACADEMIC, kandidatkinja  sudjeluje u realizaciji projekta ''Kulturno naslijeđe BiH'',  Vranduk i Zenica

1991. Organizacija koncerta grupe ETNO-ACADEMIC za Konferenciju mladih etnomuzikologa  Internacionalnog vijeća za tradicionalnu muziku (ICTM ), Sarajevo

Poznavanje stranih jezika

Italijanski (A1), njemački (A1), nizozemski (A2), engleski (C1)

2. Ocjena podobnosti teme doktorske disertacije

a) Problemsko područje

Muzika kao univerzalna ljudska aktivnost predmet je mnogih naučnih disciplina, pa tako i sociologije muzike, koja je od devedesetih godina prošlog stoljeća doživjela izrazitu ekspanziju, no ono što je razlikuje od drugih nauka je da se sociologija muzike ne bavi muzikom samom po sebi, nego muzikom kao društvenom interakcijom koja ima višestruke funkcije i višestruka značenja za ljude kao individue i kao socijalna bića. U ovom radu pristup muzici imaće interdisciplinarni karakter, jer će samu muziku razmatrati ne samo sa sociološkog i etnomuzikološkog stajališta, nego i sa pozicije psihologije i komunikologije, dakako, u skladu s naslovom i temom same disertacije. Ovakav pristup omogućuje sveobuhvatan tretman muzike kao jednog od oblika društvene svijesti i simboličkog komuniciranja koje ima univerzalan karakter. U središtu istraživanja ove disertacije jesu zapravo ljudi koji muziku stvaraju, izvode i slušaju, dakle ljudi od kojih je i za koje je muzika stvarana, te muzički identiteti koji se prepoznaju u svojoj kompleksnosti. U društvu komunikacije sve je komunikacija, sam čovjek je biće komunikacije, pa tako i sama muzika kao ljudska djelatnost je način komunikacije tonovima, svoja komunikaciona sredstva kombinuje u sistem - simbolički sistem, a pravila organiziranja takvih sistema su društveno uslovljena. To podrazumijeva da je za shvatanje muzike ključno poznavanje pravila upotrebe neverbalnih znakova i stvaranja muzičkih kodova važećih u društvu čiju muziku slušamo, odnosno da je potrebno poznavati sociokulturni kontekst čiji je derivat određena kompozicija. Posmatrajući  transformacije muzike i muzičkog iskustva, muzičkih preferencija i ponašanja ljudi, nastojaće se u okviru disertacije dati naučni odgovor na pitanje o tome kako muzička promjena reflektira društvene promjene, i to prvenstveno promjenu sistema društvenih vrijednosti u Bosni i Hercegovini.

Osnovna karakteristika sociologije muzike kao naučne discipline, po čemu se i razlikuje od drugih diciplina, jeste da se ona bavi društvenim kontekstom u kojem se muzika stvara i konzumira, a ne samom muzikom kao zvučnim fenomenom. Međutim, ono što želimo pokušati u ovom istraživanju jeste doći do naučno utemeljenih zaključaka ne isključujući zvučni aspekt muzike, jer je to jezgro iz kojeg nastaju sve kontroverze popularne muzike koja je u središtu ovog istraživanja. U savremenom postindustrijskom društvu, jedna od brojnih funkcija muzike dolazi najviše do izražaja, a to je njena zabavna funkcija. U tom kontekstu ćemo posmatrati žanr popularne komercijalne muzike i konsekvence njene distribucije posredstvom medija masovnog komuniciranja. 
b) Istraživačko pitanje i hipoteze istraživanja 
Muzika kao univerzalna ljudska aktivnost ima značajnu ulogu u formiranju identiteta. Preokret u pravcu kulturnog konzumerizma određuje proizvodnju i način recepcije muzičkih sadržaja, koja postaje površna, bez intelektualnog angažmana, usmjerena na instant užitak, koji za cilj ima isključivo zabavu, bez ikakvog duhovnog napora. Upravo u sferi zabave stvara se pogodno tlo za djelovanje kič muzike kao sedativa i anestetika, koji pored zabavne zadovoljava i eskapističku funkciju. U skladu sa tim postavlja se pitanje: zašto je u  Bosni i Hercegovini primijetna sklonost većine slušalaca ka kiču u muzici. Stoga formulacija hipoteza naglašava potrebu da se ovim istraživanjem nastoji utvrditi uzrok pojave i konzumacije muzičkog kiča, u čijoj pozadini stoji ogroman društveni problem, a to je transformacija sistema društvenih vrijednosti. Iz definiranog problema i predmeta istraživanja proizilaze i hipoteze koje će tokom pisanja i rada na doktorskoj disertaciji biti ispitane.
Generalna hipoteza

Muzika kao univerzalna ljudska aktivnost ima značajnu ulogu u formiranju identiteta.

Posebna hipoteza I 

Kulturni  kapital je sedimentnog karaktera, odnosno taloži se u procesu socijalizacije i to najintenzivnije u periodu primarne socijalizacije, te očekivano direktno utječe na identitet i ponašanje svakog pojedinca

Posebna hipoteza II

Sklonost ka kiču reflektira društveni problem širih razmjera koji je nastao kao konsekvenca sveopšte  deregulacije sistema vrijednosti. U takvoj konstelaciji okolnosti, elitna kultura biva marginalizirana i prevalirana subkulturnim obrascem koji postaje dominantan.

c) Metodološki pristup  

Komisija smatra da je u metodološkom smislu doktorska disertacija korektno osmišljena, počevši od jasno određenog predmeta i cilja istraživanja, hipotetičkog okvira, do metoda i tehnika koje će se primijeniti u izradi disertacije. Metodološki pristup u sociologiji muzike baziran je na metodologiji koju primjenjuje sociologija kao naučna disciplina, koja sama po sebi podrazumijeva komparativni metod u izučavanju društvenih pojava i društvenih grupa, pa će i u ovom istraživanju činiti jedan od metoda obrade i interpretacije podataka, uz metode analize, sinteze i deskripcije. Kompleksnost ovog istraživanja nalaže sveobuhvatno sagledavanje istraživačkog problema. U osnovi, metodološki pristup istraživanja biće sinhronijski i koristiće mješoviti metod, odnosno komponente kvantitativnog i kvalitativnog metoda istraživanja. Kvantitativni metod ovdje uključuje survey metod koji će biti realiziran najzastupljenijom tehnikom prikupljanja podataka u survey metodu, odnosno  tehnikom upitnika u formi  anketnog upitnika sa zatvorenim tipom pitanja. Ovaj instrument koristiće se na cjelokupnom uzorku populacije od cca 500 ispitanika. Uzorak će obuhvatati punoljetne stanovnike BiH, građane sa mjestom prebivališta u BIH. Anketni upitnik biće distribuiran posredstvom interneta te će se u tom smislu uzorkovanje kao prva empirijska operacija, vršiti na način jednostavnog slučajnog uzorkovanja. Uz to kombinovaćemo i anketiranje gdje će se uzorak formirati na način stratificiranog uzorkovanja u fazama podpodjele referentne populacije na subpopulaciju.

Pored tehnike upitnika u okviru survey istraživačkog metoda je i intervju kao tehnika prikupljanja podataka, što se zbog svoje pouzdanosti najviše i upotrebljava tokom faze terenskog istraživačkog rada. Instrument intervjua koristićemo u svim oblicima, odnosno strukturirani, polustrukturirani i nestrukturirani intervju zavisno od nivoa i vrste obrazovanja ispitanika, na način da strukturirani i polustrukturirani intervjui trebaju preovladavati u razgovoru sa ispitanicima nižeg obrazovnog nivoa i bez muzičkog obrazovanja, a nestrukturirani intervju sa ispitanicima koji imaju više obrazovanje, sa ispitanicima koji imaju i muzičko obrazovanje i ispitanicima koji su muzički profesionalci bez obzira kojom vrstom muzike se bave. Uzorak za tehniku intervjua obuhvatiće 15 do 20 ispitanika, punoljetnih stanovnika BiH različitih profesija. Budući da se popularna muzika smatra muzičkom vrstom u kojoj preovlada i nastaje kič, želimo naglasiti da će se kao jedna od tehnika kvantitativnog metoda koristiti i analiza sadržaja kao objektivna i sistematska deskripcija očiglednog sadržaja komunikacije. Analiza sadržaja najviše će se odnositi na samu muzičku građu, na tekstove popularnih pjesama kao i na analitičko utvrđivanje odnosa verbalnog i muzičkog segmenta. Kvalitativni metod će biti zastupljen u formi osnovne tehnike, a to je posmatranje, odnosno posmatranje sa sudjelovanjem. Ova tehnika ima veliki značaj u terenskom istraživanju, odnosno antropološko-etnografskom pristupu istraživanja muzičke publike. Tehnika posmatranja, će u ovom istraživanju biti naročito  korisna budući da je namjera otkriti ispitanikov pogled na određenu pojavu koja se istražuje, da je priroda naučnog problema takva da je malo poznato o fenomenu koji je u središtu istraživanja, te ako postoje značajne razlike u mišljenjima između ‘insidera’ i ‘outsidera’, što je upravo identično situaciji kada je riječ o proučavanju kiča u muzici kod nas. Uz to navedena tehnika posmatranja je veoma pogodna za istraživače koji proučavaju situaciju u kojoj i sami sudjeluju, kao što je u primjeru našeg istraživanja gdje je istraživač pripadnik društvene grupe koja je u poziciji da sa uskog profesionalnog stanovišta procjenjuje dati fenome
d) Ciljevi istraživanja

Doktorska disertacija  Muzički identiteti u savremenom sociokulturnom kontekstu Bosne i Hercegovine treba da doprinese razumijevanju muzike kao važnog segmenta društvene svijesti, uopšte samog društva, koji je u konstantnoj transformaciji pod utjecajem kulturne globalizacije kao vanjskog faktora i pod utjecajem sistema društvenih vrijednosti kao unutrašnjeg faktora u bosanskohercegovačkom društvu. Iz ovoga slijedi da će istraživanje pokušati da ustanovi genezu i karakter odrednica ponašanja što dolaze iz strukturalnih segmenata određenih agregacija društva, a koje usmjeravaju i moralne i estetske i druge (posebno muzičke) preferencije u područje materijalne i duhovne dominacije novonastalih obrazaca ponašanja. Pri tome ćemo nastojati pokazati da je kulturni kapital individue determinanta muzičkih preferencija i sklonosti ka kiču i šundu u muzici, odnosno da je primarna socijalizacija nezaobilazan faktor, koji oblikuje ne samo lični identitet nego je i platforma za formiranje kulturnog identiteta. Glavni naučni ciljevi ove doktorske disertacije su: ustanoviti nivo kulturnog kapitala kod muzičke publike u BiH i identificirati činioce koji utječu na formiranje muzičkih preferencija s obzirom na sistem društvenih vrijednosti u BiH. Društveni cilj disertacije je nastojanje da doprinese neophodnom i neodložnom diskursu o prevrednovanju sistema društvenih vrijednosti i o rješavanju, u Bosni i Hercegovini već decenijama prisutnog, društvenog problema koji je generiran promjenama u sistemu vrijednosti, a to je problem degradacije obrazovnog sistema. Istražujući muzičke fenomene u eri kulturne globalizacije, nastojaćemo ukazati na  činjenicu da se deregulacijom sistema vrijednosti, reflektirane u promjenama muzičkog ukusa, nužno stvara potreba za angažmanom akademske zajednice i intelekutalne elite u pokretanju i realizaciji radikalne obrazovne reforme. To će, sa svoje strane, doprinijeti stvaranju bogatijeg kulturnog kapitala čime se konsekventno otvara mogućnost  i kritičkog odnosa prema medijskim sadržajima.

e) Teorijski okvir i pregled literature

Interdisciplinarni karakter ovog istraživanja, koje bazično pripada području sociologije muzike, pomoći će nam da istraživački problem tretiramo ne samo kao isključivo sociološki, nego i etnomuzikološki, psihološki i komunikološki. Teorijsku osnovu ovog rada čine djela koja se bave generalno sociologijom, sociologijom kulture i umjetnosti kao i sociologijom muzike, zatim sociologijom popularne muzike, socijalnom psihologijom, etnomuzikologijom, estetikom muzike, antropologijom muzike i kulturnom antropologijom, teorijom komunikacija i globalizacije. Promišljanja o kulturnom kapitalu, identitetu i kiču u umjetnosti su isto tako sastavni dio teorijske osnove ovog istraživanja. Od neprocjenjivog značaja su iskustva austrijske škole sociologije muzike, koja posmatra muziku u kontekstu elektronske medijatizacije. U prijavi teme doktorske disertacije dostavljena je inicijalna lista relevantne literature koja će se u toku rada na doktorskoj tezi dalje dopunjavati i proširivati.

f) Obrazloženje strukture rada

Doktorska disertacija obuhvata Uvodni dio, Teorijsko-metodološki okvir, Pregled relevantnih teorija  o sociologiji muzike, zatim poglavlja Muzika kao socio-kulturni fenomen, Uloga muzike u formiranju identiteta, Aksiološke pretpostavke društvenog djelovanja muzike, Muzika i globalizacija te Popularna muzika, nakon čega slijede Rezultati istraživanja, Zaključna razmatranja, Literatura, Prilozi i Index imena i pojmova

g) Naučna i društvena opravdanost predložene teme doktorske disertacije

Potreba za razumijevanjem ukupnih savremenih društvenih transformacija, a unutar toga uvid i razumijevanje savremene muzike i stvaranja muzičkih identiteta u specifičnim uvjetima, njihove bitno nove značajke i odlike, dovode do potrebe istraživanja kompleksnih fenomena u društvenom realitetu, čemu doprinosi ova disertacija. Kada promatramo situaciju u Bosni i Hercegovini, zamijetićemo da muzika koja ima najbrojniju publiku jest komercijalna vokalno-instrumentalna popularna muzika, koja u većini primjera posjeduje sva obilježja kiča: sentimentalnost, hibridnost, banalnost i mogućnost recepcije bez intelektualnog angažmana. Budući da se kod nas sociološka nauka dosada nije bavila na ovaj način  višedecenijskom hiperprodukcijom kič muzike, još uvijek postoji potreba za naučnim tumačenjem sprege savremenih društvenih promjena i kiča u popularnoj muzici. Ova doktorska disertacija će pokušati dati uvid u razloge prevalencije takve vrste muzike te utvrditi pokazatelje stanja u kojem je nekadašnja subkultura postala dominantni kulturni obrazac. Ako imamo u vidu naše istraživanje savremene muzičke prakse u Bosni i Hercegovini, gdje muziku tretiramo kao socio-kulturni fenomen, možemo konstatovati da interdisciplinarnim pristupom u proučavanju muzičkih preferencija nužno razotkrivamo društvene procese i promjene koje su utjecale na formiranje  muzičkih identiteta. Budući da je Bosna i Hercegovina tranzicijsko društvo, koje se nalazi u stanju anomije prema Durkheimovoj teoriji, taj poremećaj se odražava i na sferu kulture, odnosno proizvodnje i konzumacije kulturnih sadržaja. Interdisciplinarnim pristupom navedenoj problematici, ova doktorska disertacija će nastojati istražiti šta je razlog promjena muzičkog ukusa i konsekventno muzičkog identiteta, te doprinijeti razumijevanju dominacije kič muzike kao derivata transformisanog sistema društvenih vrijednosti, i utvrditi do kojeg je stepena ta dominacija rezultat kulturne globalizacije koja dolazi sa razvojem tehnologije, a koliko anomije u koju je zapalo cijelo društvo u procesu tranzicije.

3.
Mišljenje i prijedlog Komisije

Nakon što je kandidatkinja uspješno odbranila prijedlog teme i Projekt za izradu doktorske disertacije pred Komisijom, te na osnovu pažljivog uvida u priloženu dokumentaciju, članovi Komisije jednoglasno su odlučili sljedeće: Prijavljena doktorska disertacija kandidatkinje Sanje Raljević Jandrić Muzički identiteti u savremenom sociokulturnom kontekstu Bosne i Hercegovine predstavlja znanstvenu novost i naučni iskorak u odnosu na dosadašnje pristupe istraživanju. Prijavljena disertacija je u naučnom smislu relevantna, društveno aktualna, inovativna i potrebna za bolje i adekvatnije razumijevanje kompleksnog fenomena kojim se bavi u istraživanju, te će kao takva pružiti osnovu za izvođenje zaključaka koji će biti od koristi za buduća nova istraživanja u ovoj oblasti. Imajući u vidu sve navedeno, kao i činjenicu da se radi o kandidatkinji koja je objavila impresivan broj kvalitetnih i zapaženih radova, aktivno sudjelovala u radu i organizaciji velikog broja simpozija i konferencija, edukacija, nema sumnje da se radi o zaista vrijednom istraživanju i kandidatu. 

Na temelju prethodno iznesenog, Komisija predlaže Vijeću Fakulteta političkih nauka Univerziteta u Sarajevu da pozitivno ocijeni uslove kandidatkinje mr. Sanje Raljević Jandrić za izradu doktorske disertacije, a temu doktorske disertacije pod naslovom: Muzički identiteti u savremenom sociokulturnom kontekstu Bosne i Hercegovine, prihvati kao podobnu. 

Komisija za mentora doktorske disertacije predlaže prof.dr. Halimu Sofradžija.

